
ПРАБЛЕМА ГIСТАРЫЧНАЙ ПАМЯЦI  
Ў ПАТРЫЯТЫЧНЫМ ВЫХАВАННI  

СТУДЭНЦКАЙ МОЛАДЗI 
 
Феномен гiстарычнай памяцi ўсё больш прыцягвае ўвагу 

даследчыкаў. Яны падкрэслiваюць, што фармiраванне гiста-
рычнай памяцi i патрыятычнае выхаванне чалавека прадстаў-
ляюць ўзаемаабумоўлены i ўзаемасувязны працэс, што гiста-
рычная памяць прабуджае ў чалавеку высокiя грамадзянскiя 
пачуццi, у тым лiку любоў да радзiмы. 
Прычына даследавання гэтай праблемы выцякае з асаблi-

васцей нашага часу, калi глабалiзацыя сусветных працэсаў, 
iнтэрнацыяналiзацыя культурных зносiн, стварэнне мультыме-
дыйнай культуры i iншае выклiкаюць магутныя iнфармацый-
ныя патокi, якiя могуць выцеснiць асновы культурнай сама-
бытнасцi народа. Таму актуальным з’яўляецца захаванне на-
цыянальна-культурнага менталiтэту, што дазваляе нацыi збе-
рагчы сваю цэласнасць. 
Якiя ж сiмвалы нацыi з’яўляюцца тымі, што аб’ядноўваюць? 

Па-першае, гэта агульная гiсторыя. Такiя вялiкiя падзеi, як пе-
рамога ў Вялiкай Айчыннай вайне, безумоўна, аб’ядноўвае на-
род як нацыю. У гэтай вайне прымалi ўдзел ўсе народы СССР, 
i сёння памяць аб тых, хто не вярнуўся, аб’ядноўвае ўсiх i 
адзiнай боллю ахвяр i адзiным пачуццём гордасцi за перамогу. 
Па-другое, нацыю аб’ядноўваюць дасягненнi ў вобласцi 

навукi i новых тэхналогiй, лiтаратуры i мастацтва, спорта,  
удзел у мiжнародных культурных праектах, конкурсах, пры-
чым не толькi ў сферы высокай культуры, але i ў культуры ма-
савай. Гэтыя дасягненнi, безумоўна, фармiруюць агульны эма-
цыянальны фон развiцця народаў. 
Па-трэцяе, для фармiравання ў масавай свядомасцi ўстойлi-

вых агульнанацыянальных вобразаў, звязаных з нацыяналь-
нымi святынямi i сiмваламi, неабходна прадуманая i выстрае-
ная сiстэма iнстытутаў, перш за ўсе iнстытутаў дзяржаўнай 
адукацыi – школьнай, сярэдняй спецыяльнай i вышэйшай, – дзе 
можа эфектыўна фармiравацца ўстойлiвы пазiтыўны вобраз 
сваёй краiны. Таму гэта сiстэма павiнна быць цэнтралiзаванай. 

Па-чацвёртае, з’яднаючым фактарам з’яўляецца этнакульту-
ра (фальклор, дэкаратыўна-прыкладное мастацтва, абрады i свя-
ты), якая мае вялiкае значэнне для зацвярджэння iндэнтычнасцi. 
Па-пятае, безумоўна, беларуская мова, якая з’яўляецца асно-

вай, матрыцай станаўлення і развiцця культуры. 
Фармiраванне гiстарычнай памяцi з’яўляецца адной з асноў-

ных стратэгiй развiцця культуры на сучасным этапе. Работа ў 
гэтым кiрунку павiнна быць комплекснай i ахоплiваць ўсю 
паўнату духоўна-культурнага багацця, якое створана народам. 
Улiчваючы цяжкасцi з матэрыяльным забяспячэннем захавання 
культурнай спадчыны, магчымасцей яе папулярызацыi трэба 
звярнуць увагу на неабходнасць работы на тых напрамках, што 
паспрыяюць рашэнню гэтага пытання. 
Калi сёння глабалiзацыя як сацыякультурны выклiк сучас-

най эпохi пашырае свае межы, то ствараецца дваiстая па змес-
це сiтуацыя: з аднаго боку, неабходна рэальнае засваенне 
набыткаў народаў свету, у тым лiку культурных, а з другога – 
зберажэнне i развiццё набыткаў нацыянальнай культуры, без 
гiстарычнай памяцi такое немагчыма: пераемнасць традыцый 
культурнай спадчыны будзе нерэалiзавана, а пытанне аб 
адраджэннi адпадае само па сябе. 
Талерантнасць беларусаў спрыяе хуткаму засваенню сучас-

ных сусветных навацый, якiя наблiжаюць да перадавых 
дасягненняў ў сферы iнфармацыi. Разам з тым iснуе пагроза за-
сваення самых лепшых узораў культурных дасягненняў. Каб 
iнтэгратыўныя працэсы не размылі сацыякультурную цэлас-
насць беларускага этнасу, неабходна захоўваць асновы яго 
самабытнасцi, нацыянальна-культурнай адметнасцi, прадухi-
лiць пагрозу сацыяльна-этнiчнай iндыферэнтнацi. Культурная 
самабытнасць не можа існаваць без гiстарычнай памяцi – разу-
менне сваёй тоеснасцi адэкватна ўяўленню аб векапомных 
шляхах, якiмі прайшоў народ. 
Кансалiдацыi грамадства дапамагае адчуванне сваёй куль-

турнай самабытнасцi. Праблема кансалiдацыi абвастраецца, 
калi бярэ разгон дыялог культур, вынiкам якога могуць быць i 
негатыўныя праявы касмапалiтызму, духоўнага нiгiлiзму. Ус-
прыняць пазiтыўнае ў такiх выпадках дапамагае адчуванне 
сваей годнасцi, шанаванне нацыянальных сiмвалаў, паглыб-
ленне ведаў аб падзеях, краiне, веданне дзейнасцi народных 
герояў. Тут становiцца магчымым засваенне агульначалавечых 

каштоўнасцей пры захаваннi нацыянальнай культуры i сваiх 
каштоўнасцей. 
Гiстарычнай памяці садзейнiчае таксама самаiдэнтыфікацыя 

народа. Усведамленне прыналежнасцi да свайго народа надае 
iмпульс пачуцця ўдзячнасцi яму, адчуванне сваёй тоеснасцi ў 
мультыкультурным свеце. Пры адсутнасцi гэтага ўсведамлення 
парушаецца сацыяльнае самаадчуванне, культурна-духоўная 
iндыферэнтнасць. 
Сучасная глабалiзацыя надае сусветнай супольнасцi патра-

наж заходнiх стандартаў. Аднак гэтая сiтуацыя сустракае ма-
гутнае супрацiўленне з боку iншых супольнасцей. Наяўнасць 
нацыянальнага менталiтэту дае магчымасць знайсцi пункт апо-
ры i плённа працаваць на нiве роднай культуры. Гiстарычная 
памяць дапамагае заглянуць у мiнулае, знайсцi адпаведныя 
аналогii, уяснiць спецыфiку iснуючай сiтуацыi. 
Значыць, гiстарычная памяць – гэта не толькi знаёмства з 

мiнулым беларускага народа, гэта комплексны спектр з’яў, якi 
складае сацыяльная дынамiка жыцця народа, яго культурныя 
набыткi, самаiдэнтыфiкацыя, пачуццё сваёй самабытнасцi i 
адметнасцi. 
Таму праблема фармiравання гiстарычнай памяцi актуальна 

для студэнцкай моладзi ва ўмовах атрымання вышэйшай 
адукацыi. Адзначым цэнтральную з метадалагiчных прадумоў 
рашэння праблемы – падыход да фармiравання гiстарычнай 
памяцi як кiруемаму, педагагiчна накiраванаму працэсу. У яго 
аснове ляжаць агульныя прынцыпы педагогiкi: адзiнства наву-
чання i выхавання, уключэнне студэнтаў у практычную дзей-
насць у ходзе засваення ведаў, улiк iндывiдуальных асаблi-
васцей, выкарыстанне педагагiчных метадаў, якiя стымулююць 
пазнавальную дзейнасць i творчае засваенне вопыту папярэд-
нiх пакаленняў. 
Разам з тым, гэты працэс мае i сваю спецыфiку, якая выця-

кае з сутнасцi гiстарычнай памяцi. У сукупнасцi засваяемых 
студэнтамi ведаў прыярытэт належыць гуманiтарным, атрыма-
ным з гiсторыi, лiтаратуры, археалогii i іншых навук. У выпад-
ку разгляду фармiравання гiстарычнай памяцi як умовы выха-
вання ў студэнтаў патрыятычных пачуццяў важнае значэнне 
мае адбор гiстарычнага матэрыялу, яго аб’ектыўны аналiз, ак-
цэнт на лепшае з мiнулага. 

Самастойная работа над гiстарычным матэрыялам стымулюе 
развiццё асабiстай ацэнкі мiнулага, прывучае да аналiтычнага 
мыслення, пошуку дадатковых звестак, аналiзу iснуючых ведаў 
аб мiнулым, тым самым прыцягненню студэнтаў да навукова-
даследчай работы. 
Рамкi дадзенага артыкула не дазваляюць грунтоўна рас-

крыць багаты матэрыял, якi напрацаваны агульнаадукацый-
нымi i спецыяльнымi кафедрамi, таму абмяжуемся наступным. 
Так, у прыватнасцi ў выкладаннi курса гiсторыi Беларусi ўжо ў 
фармiраваннi раннефеадальных дзяржаўных утварэнняў на яе 
тэрыторыi непасрэдную зацiкаўленасць прадстаўляе асветнiц-
кая дзейнасць Ефрасiннi Полацкай, Кiрыла Тураўскага, Клi-
мента Смаляцiча. У часы Вялікага Княства Лiтоўскага значную 
цiкавасць выклікаюць рэнесанса-гуманiстычныя iдэi такiх 
асветнiкаў, як Францiшак Скарына, Сымон Будны, Васiль Ця-
пiнскi, Мялецій Сматрыцкi, Ян Намыслоўскi. Таксама з гэтым 
перыядам звязана напiсанне М. Гусоўскiм «Песнi пра зубра», 
развiццё барока, манументальнага i станкавага жывапiсу, кнiж-
най i станкавай гравюры. 
Беларуская гiсторыя багата прозвiшчамi, далёка вядомымi за 

яе межамi. У сферы тэатра, музыкi, лiтаратуры – гэта, напрык-
лад, творчасць Мiхала Казiмiра Агiнскага i Мiхала Клеафаса 
Агiнскага, Я. Чачота, Т. Зана, Я. Баршчэўскага, В. Дунiна-Мар-
цінкевiча i iнш. 
З пакалення ў пакаленне беларусы павiнны захоўваць па-

мяць аб бiтвах Вялiкай Айчыннай вайны, аб перажытым iх 
удзельнiкамi. Многiя гэтыя падзеi сталi сiмваламi чалавечага 
супрацьстаяння ваеннаму вераломству (абарона Брэсцкай крэ-
пасцi, бiтва на Буйнiцкiм полi, партызанскi i падпольны рух на 
акупаванай тэрыторыi і iнш.). 
Багаты матэрыял прадстаўляюць таксама спецыяльныя дыс-

цыплiны – мiфалогiя, фальклор, этналогiя, этнаграфiя, гiсторыя 
мастацтваў, гiсторыя свят, традыцыйная святочная культура 
беларусаў, гiсторыя краязнаўства i краязнаўчай лiтаратуры i 
многія iншыя. 
Працэс фармiравання гiстарычнай памяцi не абмяжоўваецца 

толькi рамкамi вучэбных заняткаў. Студэнты прымаюць актыў-
ны ўдзел у рабоце навуковых лабараторый, круглых сталоў, 
фальклорных экспедыцый, студэнцкiх навуковых канферэн-
цый. Сярод шэрагу дакладаў на вынiковай навуковай канфе-
рэнцыi, што прайшла ў красавiку 2013 г. мелi месца i тыя, што 

пэўным чынам звязаны з фармiраваннем гiстарычнай памяцi. У 
якасцi прыклада назавём наступныя: «Купалле: традыцыi i 
навацыi», «Зiмовыя i веснавыя святы в. Радзюкi Шаркаў-
шчынскага раёна», «Тэма Радзiмы ў паэме Я. Купалы «Яна i я», 
«Развiццё мастацкага збiральнiцтва на Беларусi ў XVI – пачат-
ку XX ст.» i iнш. 
Правядзенне навуковых канферэнцый дазваляе студэнтам 

выйсцi са сваiмi дакладамi, у якiх абагульнены матэрыялы, 
сабраныя ў працэсе напiсання рэфератаў, курсавых i дыплом-
ных работ, на больш шырокую аўдыторыю. 
Фармiраванню гiстарычнай памяцi садзейнiчае мастацка-

творчая дзейнасць студэнтаў. Студэнты мастацкiх спецыялi-
зацый прымаюць актыўны ўдзел у арганiзацыi i правядзеннi 
культурных мерапрыемстваў ва ўнiверсiтэце, розных установах 
культуры, на прадпрыемствах, у сельскай мясцовасцi. Так, ка-
федра рэжысуры абрадаў i свят арганiзуе правядзенне свят, 
якiя ўзыходзяць да векавых традыцый народа, такiх як Новы 
год, Масленiца, Купалле i iншым, звязаным з памятнымi датамi 
ў гiсторыi краiны (напрыклад, Дзень Перамогi ў Вялiкай Ай-
чыннай вайне, Дзень абаронцы Айчыны i iншыя). Студэнты 
пiшуць сцэнарыi, выступаюць у якасцi рэжысёраў, акцёраў. 
Мастацка-творчае засваенне студэнтамi падзей мiнулых гадоў 
дае новы iмпульс развiццю гiстарычнай памяцi. 
Умелае спалучэнне розных форм работы студэнтаў – вучэб-

най, навуковай, мастацка-творчай – падпарадкована адной мэ-
це – фармiраванню гiстарычнай памяцi i выхаванню патрыя-
тычных пачуццяў, ускарае працэс асабiстага развiцця студэнтаў. 

